
Novogodišnja  poruka  visokog
predstavnika  građanima  Bosne
i Hercegovine: «Budućnost BiH
je u vašim rukama»
 

Godina 2005. je bila ključna godina za Bosnu i Hercegovinu. U
oktobru, nakon mnogo mjeseci kašnjenja, konačno je postignut
politički sporazum o restrukturiranju policije koji je otvorio
put da pregovori sa Evropskom unijom započnu u novembru. Ovo
predstavlja istorijsku šansu za BiH – šansu za koju su mnogi
mislili da je Bosna i Hercegovina ne može ostvariti. Sada,
tačno deceniju nakon završetka destruktivnog rata, Bosna i
Hercegovina  ima  budućnost  u  okviru  Evropske  unije  i  NATO
saveza; budućnost u kojoj podjelu i sukob mogu zamijeniti
stabilnost, prosperitet i mir.

A to će imati stvarni uticaj na svakodnevne živote običnih
građana u BiH. Članstvo u Evropskoj uniji je možda daleko, ali
bi se efekti mogli početi osjećati mnogo ranije.

Napredovanje ka Evropskoj uniji će omogućiti ekonomski razvoj,
više investicija i sa investicijama i veće šanse za posao.
Zajedno  sa  uvođenjem  efikasnijeg  sistema  ubiranja  prihoda
indirektnim oporezivanjem odnosno PDV-om i promjenama da se
organi vlasti učine efikasnijim putem ustavne reforme, ovo će
značiti da će tokom vremena biti više novca na raspolaganju za
škole, bolnice, penzije i mnoge druge stvari koje želite da se
poboljšaju.

Kada pregovori o Sporazumu o stabilizaciji i pridruživanju
budu  u  toku,  potreba  za  promjenom  ustava  će  postati  još
očiglednija  nego  što  je  to  sada.  Bosna  i  Hercegovina
jednostavno  ne  može  priuštiti  da  finansira  postojeće

višestruke slojeve vlasti. Kako može država koja 70 procenata
od prihoda dobijenih od poreza troši na organe vlasti, a samo
30  procenata  na  usluge  koje  se  pružaju  građanima,  biti  u
službi  svojih  građana?  Kako  se  može  država  koja  ima  13
premijera  i  12  ministarstava  unutrašnjih  poslova  boriti
efikasno protiv organiziranog kriminala? Ne može.

Zadatak za Bosnu i Hercegovinu u narednoj fazi će biti da
smanji administraciju kako bi stvorila državu koja troši više
na socijalne usluge i građane nego na državne službenike i
političare. I važno je da se sa ovim sada otpočne.

Iskustvo  zemalja  širom  istočne  Evrope  potvrđuje  da  su
napredovanje ka Evropskoj uniji i ekonomski razvoj istovjetne
stvari.  Ali  prednosti  reformi,  nova  radna  mjesta  i  bolje
usluge  će  se  moći  osjetiti  samo  ako  se  ovo  napredovanje
nastavi, ukoliko političari ispoštuju svoje obaveze i ukoliko
se  usvojene  reforme  provedu  na  terenu.  Napredovanje  ka
Evropskoj uniji se mjeri rezultatima, ne riječima.

Kraj  ove  godine  dočekujem  uvjeren  više  nego  ikada  da  ova
zemlja sada može zauzeti svoje mjesto u Evropskoj uniji koje
joj s pravom pripada.

Ali međunarodna zajednica ne može i neće to uraditi za vas.
Dosta se teškog posla mora uraditi i treba se suočiti sa
mnogim izazovima. Ukoliko su vaši političari ozbiljni kada je
u  pitanju  približavanje  ove  zemlje  Evropskoj  uniji,  onda
moraju  raditi  intenzivnije  i  ostaviti  po  strani  svoje
političke i lične razlike kako bi ostvarili prednosti za BiH
koje iz toga proističu. Nijedna zemlja nije uspjela stići do
Evrope  ako  stranke  na  vlasti  i  opozicione  stranke  nisu  
spremne da zajednički rade na evropskom programu.

A u sljedećoj izbornoj 2006.godini, građani će također imati
ključnu ulogu u tome. U oktobru 2006.god., vi ćete odlučiti
kome ćete povjeriti odgovornost tokom sljedeće četiri godine
na izgradnji evropske budućnosti BiH za vas i vašu djecu. U



oktobru,  budućnost  će  doslovno  biti  u  vašim  rukama.  Ne
dozovolite da vas zaobiđe.  


